
Mál nr. 320/2024 

Nafn málskotsaðila (M) 

Nafn varnaraðila (V) 

Tegund vátryggingar: Ábyrgðartrygging atvinnureksturs.  

Heiti vátryggingartaka (X) 

 

 

Skaðabótaábyrgð. Verslun/þjónusta.  

Gögn.  

1. Málskot móttekið 26. ágúst 2024, ásamt fylgiskjölum. 

2. Bréf V, dags. 16. september 2024, ásamt fylgiskjölum. 

 

Málsatvik.   

Í málskoti kemur fram að M steig ofan í holu í náttúrulaugum X hinn 12. ágúst 2023. Málsatvik voru 

með þeim hætti að M var staðsett á palli sem skagar út í vatnið er hún steig aftur á bak og lenti með 

fótinn ofan í gati sem yfirleitt er fullt af steinum. Engir steinar voru í umræddu gati í umrætt sinn og 

lenti M með fótinn milli járnhrings sem staðsettur er við gatið og pallsins. Við það hlaut hún meiðsli á 

fæti. Vegna slyssins hefur M gert kröfu um bætur úr ábyrgðartryggingu X hjá V. Hafnaði V 

bótaskyldu með bréfi dags. 30. apríl 2024. M telur ljóst að slysið megi rekja til þess að X vanrækti að 

tryggja öryggi þeirra sem sóttu þjónustu í húsnæðinu. Ljóst sé að óvarið gat á pallinum hafi verið 

stórhættulegt og orsakaði sá frágangur slys M þar sem hún féll í gatið á pallinum og varð fyrir 

töluverðu líkamstjóni. Gestir sem sækja þjónustu X eiga að geta treyst því að frágangur, aðgengi og 

umhverfi sé með þeim hætti að ekki skapist hætta fyrir gangandi vegfarendur. Engar viðvaranir eða 

merkingar voru uppi við gatið þar sem slysið átti sér stað. Vísar M til reglugerðar nr. 941/2002 um 

hollustuhætti, laga nr. 46/1980 um aðbúnað og hollustuhætti á vinnustöðum, reglna 581/1995 um 

húsnæði vinnustaða og ákvæða byggingarreglugerðar nr. 112/2012, máli sínu til stuðnings. Vísar M til 

tölvupósts frá Heilbrigðiseftirliti Suðurlands, dags. 22. ágúst 2023 þar sem fram kemur að embættið 

hafi verið í sambandi við X vegna málsins og í þeim samskiptum hafi komið fram að grjóti hafi verið 

bætt ofan í þetta gat til að koma í veg fyrir frekari óhöpp. M vísar til þess að auknar kröfur verði 

lagðar á eigendur og umráðamenn fasteigna, þar sem rekin er starfsemi sem laðar að neytendur og 

veitir þjónustu, um að gera ráðstafanir til að tryggja öryggi þeirra sem þar eiga leið um. Vísar M til 

nokkurra dóma máli sínu til stuðnings.  

V hefur hafnað bótaskyldu þar sem ekki þyki sýnt fram á að slys M sé að rekja til saknæms 

vanbúnaðar, ófullnægjandi frágangs eða aðstæðna sem X verði látið bera skaðabótaábyrgð á. 

Steinabeðið hafi verið á pallinum frá árinu 2016 og ekki hafi áður orðið óhöpp á þessu svæði svo 

vitað séð. Á tjónsdegi var ekki komið myrkur utandyra og af myndum að dæma hefði umrætt 

steinabeð átt að vera öllum vel sýnilegt sem um svæðið fóru. Mótmælir V því að engir steinar hafi 

verið í beðinu eða að frágangur á svæðinu hafi á nokkurn hátt farið í bága við gildandi lög, reglur eða 

reglugerðir. 

Álit. 

Ágreiningur í málinu lýtur að því hvort M eigi rétt á skaðabótum fyrir líkamstjón úr 

ábyrgðartryggingu X hjá V. Slys M varð þegar hún steig aftur á bak ofan í gat á palli sem yfirleitt er 

fullt af steinum en í umrætt sinn voru, af myndum að dæma, fáir steinar í ofan í gatinu. Nánar tiltekið 

snýst ágreiningur málsins um það hvort rekja megi fall hennar til þess að starfsmenn X hafi sýnt 

saknæma háttsemi með því að vanrækja að tryggja öryggi þeirra sem sóttu þjónustu í húsnæði X. 

Sönnunarbyrði hvílir skv. almennum sönnunarreglum á þeim sem heldur því fram að annar beri 

skaðabótaábyrgð á tjóni sínu og að skilyrði skaðabótaréttar séu uppfyllt. Í gögnum málsins liggja fyrir 

ljósmyndir af umræddu gati í palli X. Við skoðun á þeim ljósmyndum verður ekki annað séð en að 

umrætt gat hafi verið vel sýnilegt og ekki skapað hættu gagnvart þeim sem ganga um viðarpallinn. Þá 

hefur ekki verið sýnt fram á að hönnun pallsins eða frágangur steinabeðsins hafi farið í bága við 

gildandi lög, reglur eða reglugerðir. Eðli málsins samkvæmt getur hætta skapast þeim sem stígur aftur 

á bak án þess að gæta að umhverfi sínu. Telst M því ekki hafa sýnt fram á að slys hennar verði rakið 

til saknæmrar háttsemi starfsmanna X eða atvika eða aðstæðna sem X ber skaðabótaábyrgð á. M á því 

ekki rétt til skaðabóta úr ábyrgðartryggingu X hjá V. 

Niðurstaða. 

M á ekki rétt til bóta úr ábyrgðartryggingu X hjá V. 

 

 

Reykjavík, 8. október 2024. 

rafræn undirskrift 

 

Sóley Ragnarsdóttir            Hildigunnur Hafsteinsdóttir       Heiða Óskarsdóttir 

                        


